[bookmark: Texto5]María Teresa Nosti Izquierdo atxiki gabeko parlamentariak idatziz erantzuteko galdera egin zuen Nafarroako sare elektrikoari buruz (11-25/PES-00349). Hona Nafarroako Gobernuko Industriako eta Enpresen Trantsizio Ekologiko eta Digitalerako kontseilariak horretaz ematen duen informazioa:
Lehenengoa. Aurrekariak:
Banaketa-sareen kudeatzaileek euren sareko korapilo bakoitzerako sarbide-kapazitateak jakinarazi beharko lituzkete, bi hauetan zehaztutakoa betez: 1183/2020 Errege Dekretua, abenduaren 29koa, energia elektrikoa garraiatzeko eta banatzeko sareetarako sarbideari eta konexioari buruzkoa, eta Merkatuen eta Lehiaren Batzorde Nazionalaren 1/2024 Zirkularra, irailaren 27koa, energia elektrikoa eskatzeko instalazioen garraio- eta banaketa-sareetarako sarbideari eta konexioari buruzkoa.
Eskari-kapazitateen kalkulua eta argitalpena egiteko, honetan ezarritakoa hartuko da oinarri: Merkatuen eta Lehiaren Batzorde Nazionalaren 2025eko ekainaren 8ko Ebazpena, eskaria elektrizitatea banatzeko sareetara sartzeko kapazitate irmoa zehazteko xehetasun-zehaztapenak ezartzen dituena, Merkatuen eta Lehiaren Batzorde Nazionalaren 2025eko apirilaren 30eko Ebazpenean araututako formatuarekin bat etorriz (ebazpen horren bidez, banaketa-sarearen kudeatzaileek energia elektrikoa eskatzen eta sortzen duten instalazioetan sartzeko kapazitateak argitaratzeko formatuak ezartzen dira).
Hori horrela, 2025eko irailaren 9an egin zuten lehen argitalpena banaketa-sareen kudeatzaileek (enpresa banatzaileek). Informazio hori hilean behin argitaratu beharko da.
Planteatutako galderei erantzun baino lehen, jakinarazi behar da, hain zuzen ere, banaketa-sareko korapilo gehienak gaur egun ez direla gai eskari berrien eskaerei erantzuteko. 
Nabarmendu behar da okupatutako kapazitatea banakatuz gero emaitza dela Nafarroako sarean dauden korapiloen “okupazioaren” % 45 “eskubideei” edo “erreserbei” dagokiela. Hau da, % 55 benetako eskariari dagokio eta gainerako % 45a gauzatu gabeko proiektuei dagokie (horietako batzuk abiaraziko dira eta beste batzuk ez). Alegia, asetasun “teoriko” edo “administratibo” bat dago.
Nabarmentzekoa da, orobat, une honetan ez dagoela oztoporik deskarbonizatzeko / elektrifikazio industrialeko ezein proiektu gauzatzeko. Nolanahi ere, egia da neurriak hartu behar direla hori ez dadin gertatu epe ertain/luzean.
Bigarrena: Nafarroako Gobernuak zer neurri zehatz hartuko du foru-erkidegoko azpiestazio elektrikoen egungo saturazioa (% 94) arintzeko?
Gai honen eskumena Estatuak du; hain zuzen ere, behin baino gehiagotan kritikatu dut plangintza-prozeduran azken erabakia Espainiako Gobernuak izatea eta, desadostasunik badago, Nafarroako Gobernuak daukan aukera edo errekurtso bakarra alegazioak aurkeztea izatea (alegazioak prestatzen ari gara eta epea abenduaren 16a da). 
Aurrekoa ikusita, Administrazio honek uste du bestelako neurriak hartu behar direla bai garraio-sarean eta bai banaketa-sarean. Neurri guztiak ez dira instalazio berriak exekutatzea; aitzitik, izaten ahal dira arautzeko neurriak.
Alde batetik, abiarazi behar dira 2021-2026 aldiko plangintzan jada aurreikusitako instalazioak. Hona, funtsean, egiteko dauden jarduketak:
· Muruarte-Itsaso-Castejongo 400 kV. Nafarroaren eta EAEren arteko 400 kV-eko sarea saretzea. Instalazioak aldeko ingurumen-inpaktuaren adierazpena du. Trantsizio Ekologikorako eta Erronka Demografikorako Ministerioak aurretiko administrazio-baimena eta eraikitzeko administrazio-baimena egin behar ditu, baina oraindik ez ditu egin.
· 220 kV-eko linea eta Estellerriko 220 kV-eko azpiestazioa. Instalazio hori hasi dira jada eraikitzen eta, aurreikusten denez, 2026an abiaraziko da. 
· La Serna-Magallongo 400 kV-eko linea. Jarduketak aldeko ingurumen-inpaktuaren adierazpena lortu berri du. Trantsizio Ekologikorako eta Erronka Demografikorako Ministerioak aurretiko administrazio-baimena eta eraikitzeko administrazio-baimena egin behar ditu, baina oraindik ez ditu egin.
Aldi berean, instalazio berriak sartu behar dira 2030erako plangintzan. 
Garraio-sarea garatzeko proposamenak (plangintza-zirriborroa), 2025eko urrian argitaratu zenak, hauek aurreikusten ditu, besteak beste: 
· Hirugarren transformadorea Zangozako 220 kV-eko azpiestazioan. Jarduketa hau sartu da oraingo kontsumitzaile industrial baten deskarbonizazio-/elektrifikazio-beharrei erantzuteko. 
Administrazio honen aburuz, elektrizitate-eskariari dagokionez, aurreko jarduketaz gain, hauek barne hartu beharko lituzke 2030erako plangintzak:
· Bigarren transformadorea Estellerriko 220 kV-eko azpiestazioan. Jarduketa honi esker, Cordovillako 220/66 kV-eko azpiestazioa eta Tafallako 220/66 kV-eko azpiestazioa “deskargatzen” ahalko dira.
· Tafalla-Zangozako 220 kV-eko itxitura berria. Jarduketa horri esker, 200 kV-eko sarea sartzen ahalko da inguruan.
· La Sernako 400 kV-eko transformazio-azpiestazio elektrikoa handitzea. Jarduketa horri esker, inbertsio-proiektu estrategiko bat edo batzuk abiaraziko dira. 
· Orkoiengo 220 kV-eko transformazio-azpiestazio elektrikoa handitzea. Jarduketa horri esker, inbertsio-proiektu estrategiko bat edo batzuk abiaraziko dira.
Azken biak ez dira kontuan hartu. Garraio-sarearen plangintza elektrikoa egin eta onestea prozesu administratibo konplexu eta luzeegia da, eta azken erabakia Espainiako Gobernuari dagokio.
Sektore Elektrikoari buruzko abenduaren 26ko 24/2013 Legearen 4. artikuluan zehaztutakoaren arabera, Estatuko Administrazio Orokorrak eginen du plangintza elektrikoa, Autonomia Erkidegoekin eta Ceuta eta Melilla hiriekin batera; Merkatuen eta Lehiaren Batzorde Nazionalak txostena egin beharko du eta entzunaldi-izapidea ere egin beharko da. Gobernuak onartu aurretik, Diputatuen Kongresuan onetsi beharko da, bertako Erregelamenduan aurreikusitakoaren arabera, eta sei urteko aldietarako egin beharko da.
Legearen artikulu horrek berak garapen-planen alderdi puntualak aldatzeko aukera aurreikusten du, baina prozedura horiek ere konplexuak dira.
Arintzeko neurriak zehaztu behar dira garraio-zerbitzua abiarazteko, edo, behintzat, azpiegitura batzuk (adibidez, oraingo azpiestazioak handitzea). Hori behin baino gehiagotan adierazi zaio Trantsizio Ekologikorako eta Erronka Demografikorako Ministerioari, baita idatziz ere, 2024ko martxoan, zehazki, abenduaren 21eko TED/1375/2023 Aginduak ezartzen zuen prozesu arautuaren esparruan —Agindu horren bidez, energia elektrikoaren garraio-sarea garatzeko proposamenak egiteko prozedura hasi zen, 2030erako—.
Energia elektrikoa banatzeko jarduera arautua eta ordaindua da, Sektore Elektrikoari buruzko abenduaren 26ko 24/2013 Legeak ezarritakoaren arabera. 
Enpresa banatzaileek instalazio berrietan inbertitzea sustatzeko, beharrezkoa da energia elektrikoa banatzeko jardueraren aldeko ordainsari-esparru bat ezartzea, bai eta sarean inbertitzeko gehieneko mugak handitzea ere. 
Banaketa-jardueraren ordainsari-araubidea finkatzen duen araudi guztia, bai eta enpresa banatzaileen inbertsio-planei dagokiena ere, Estatuko Administrazio Orokorraren mende dago (hargatik eragotzi gabe Merkatuen eta Lehiaren Batzorde Nazionalari dagozkion eskumenak).
Enpresa banatzaileen inbertsio-planetan sartu eta onartu ondotik, plan horietan aurreikusten diren jarduketak ahalik eta lasterren exekutatu behar dira. 
Hori horrela, exekutatzeko dauden instalazioen artean, nabarmentzekoak dira 66 kV-eko lineak, Estellerriko 220 kV-eko azpiestazio berritik abiatuko direnak (220/66 kV-eko transformadorearekin). Espero da jarduketa berriek Cordovillako 220/66 kV-eko eta Tafallako 220/66 kV-eko azpiestazioak “deskargatzea”.
Proiektu horiek (hiru) aldeko ingurumen-inpaktuaren adierazpena dute. Lurzoru urbanizaezineko jardueren eta erabileren baimena lortzeko zain gaude, ondotik aurretiazko administrazio-baimena eta eraikitzeko administrazio-baimena emateko.
Administrazio honen aburuz, beharrezkoa da gauzatuko ez diren proiektuekin edo “espekulatzeko” asmoa dutenekin sarea asetzea eragotziko duten neurri batzuk ezartzea.
Sarera sartzeko eta konektatzeko prozesuak arautzea ere Estatuko Administrazio Orokorraren esku dago. Hala ere, Administrazio honen ustez, neurriak behar dira enpresa banatzaileei eskaerak lehenesteko moduren bat ahalbidetzeko (une honetan, sarbide- eta konexio-kapazitatea aurkezpen-ordenaren arabera ematen da, eta ez da kontuan hartzen kontsumitzaile mota —industriala edo ez-industriala—). Era berean, kapazitatearen “erreserbarako” pizgarriak kentzeko neurriak ere planteatzen ahal dira (oinarri duen benetako inbertsio-proiekturik gabe), hala nola berme ekonomikoak gordailutzea sarerako sarbidea eta konexioa eskatu aurretik.
Hirugarrena: Sare elektrikoko inbertsioek edo hobekuntzek zer epetan uste da ekarriko dutela Nafarroako industria-hazkundeari eusteko ahalmen handiagoa?
Aurreko erantzunean jada adierazten da neurri batzuk epe motzean zehazten ahal direla eta zehaztu behar direla, eta beste batzuk ezartzeko epea luzeagoa da.
Laugarrena: Nola koordinatzen da Nafarroako Gobernua Estatuko Gobernuarekin 2030erako Elektrizitatearen Estatu Planak gure lurraldean identifikatutako beharrei erantzunen diela ziurtatzeko?
2030erako plangintzari dagokionez, Nafarroako Gobernua Estatuko Gobernuarekin koordinatzen da hainbat modutara.
2024ko martxoan helarazi ziren ofizialki Nafarroako garraio-sarearen beharrak abenduaren 21eko TED/1375/2023 Aginduak ezartzen zuen prozesu arautuari jarraituz —Agindu horren bidez, energia elektrikoaren garraio-sarea garatzeko proposamenak egiteko prozedura hasi zen, 2030erako—.
Gainera, alegazioak aurkeztuko zaizkio 2025eko urrian argitaratuko zirriborroari, Energia Politikako eta Meatzeetako Zuzendaritza Nagusiaren iragarkian zehaztutako prozedurari jarraituz —Agindu horren bidez, energia elektrikoaren garraio-sarearen 2030erako plangintza-proposamenaren eta haren ingurumen-azterketa estrategikoaren entzunaldi-izapidea egiten da, eta eragindako administrazio publikoei eta interesdunei kontsulta egiten zaie, bai funtsezko izapidearen ondorioetarako eta bai ingurumen-izapidearen ondorioetarako (Estatuko Aldizkari Ofiziala, 236.a, 2025eko urriaren 1ekoa)—.
Gainera, behar horiek ahoz jakinarazten dira aukera dagoen foroetan, adibidez, 2025eko irailaren 18an Trantsizio Ekologikorako eta Erronka Demografikorako Ministerioan egindako bileran. Berriro diot prozedura aldebakarrekoa dela, eta eskumena eta azken erabakia Estatuko Administrazio Orokorrarenak direla.
Hori jakinarazten dut, Nafarroako Parlamentuko Erregelamenduaren 215. artikuluan xedatutakoa betez.
Iruñean, 2025eko urriaren 27an

